ՀԻՄՆԱՎՈՐՈՒՄ

1.Իրավական ակտի ընդունման անհրաժեշտությունը
ՀՀ կառավարության 2019 թվականի հոկտեմբերի 24-ի թիվ 1476-Ա  որոշմամբ «Գառնի-Լեռ» ԳԱՄ» բաց բաժնետիրական և «Պատնեշ» փակ բաժնետիրական ընկերություններում Հայաստանի Հանրապետության սեփականությունը հանդիսացող բաժնետոմսերի կառավարման լիազորությունները վերապահվել են Հայաստանի Հանրապետության բարձր տեխնոլոգիական արդյունաբերության նախարարությանը (այսուհետ՝ Նախարարություն):
«Գառնի-Լեռ» ԳԱՄ» բաց բաժնետիրական ընկերության նոր խմբագրությամբ կանոնադրությունը գրանցվել է ՀՀ իրավաբանական անձանց պետական ռեգիստրում 2025 թվականի մարտի 13-ին՝ Ընկերության բաժնետերերի արտահերթ ժողովի 2024 թվականի հուլիսի 12-ի թիվ 8 արձանագրության հիման վրա: 
Ընկերությունը առևտրային կազմակերպություն հանդիսացող տնտեսական ընկերություն է, որի կանոնադրական կապիտալը (717,066,000.0 ՀՀ դրամ) բաժանված է Ընկերության նկատմամբ բաժնետերերի (բաժնետիրոջ) պարտավորական իրավունքը հավաստիացնող 717,066.0 հատ տեղաբաշխված սովորական անվանական բաժնետոմսերի, որոնց յուրաքանչյուրի անվանական արժեքը կազմում է 1000 ՀՀ դրամ, ընդ որում, 710,106.0 հասարակ (սովորական) անվանական բաժնետոմսերը հանդիսանում են Հայաստանի Հանրապետության սեփականությունը (99.03%), իսկ 6960 հասարակ (սովորական) անվանական բաժնետոմսերը սեփականության իրավունքով պատկանում են մասնակի անհատույց սեփականաշնորհման մասնակիցներին (0.97%):
«Պատնեշ» փակ բաժնետիրական ընկերության նոր խմբագրությամբ կանոնադրությունը գրանցվել է ՀՀ իրավաբանական անձանց պետական ռեգիստրում 2023 թվականի հունիսի 28-ին՝ Հայաստանի Հանրապետության բարձր տեխնոլոգիական արդյունաբերության նախարարի 2023 թվականի հունիսի 22-ի թիվ 1307-Ա հրամանի հիման վրա: 
Ընկերությունը առևտրային կազմակերպություն հանդիսացող տնտեսական ընկերություն է, որի կանոնադրական կապիտալը (50,000,000.0 ՀՀ դրամ) բաժանված է Ընկերության նկատմամբ բաժնետերերի (բաժնետիրոջ) պարտավորական իրավունքը հավաստիացնող 5,000.0 հատ տեղաբաշխված սովորական անվանական բաժնետոմսերի, որոնց յուրաքանչյուրի անվանական արժեքը կազմում է 10,000.0 ՀՀ դրամ, ընդ որում, բոլոր հասարակ (սովորական) անվանական բաժնետոմսերը հանդիսանում են Հայաստանի Հանրապետության սեփականությունը (100%):
Նախագծի ընդունման անհրաժեշտությունը հիմնականում կայանում է հետևյալում. 
«Պատնեշ» ՓԲ ընկերությունը տարիներ շարունակ գրանցել է ու շարունակում է գրանցել բացասական ֆինանսական արդյունք՝ պայմանավորված այն հանգանքով, որ ընկերության տնտեսական գործունեությունն ուղղակի կախում ունի ռազմարդյունաբերության ոլորտում հակաօդային պաշտպանության տարբեր համակարգերի մասով պետական պատվերի ձևավորման, գների սահմանման և համապատասխան պատվիրատուի հետ պայմանագրերի կնքման ու վերանորոգման նպատակով համակարգերի մատակարարման ժամկետների հետ: Ավելին, ընկերությունը տարիներ շարունակ պետական պատվիրատուի համար վերոնշյալ համակարգերը մեծամասամբ վերանորոգել է համաձայնեցված գնահաշվարկներից ցածր գներով՝ առանց շահույթի հաշվառման, որի արդյունքում, ընթացիկ ծախսերի ֆինանսավորման նպատակով ներգրավել է փոխառու միջոցներ և կուտակել է պարտավորություններ (2026 թվականի մարտի 1-ի դրությամբ՝ շուրջ 242.1 մլն. ՀՀ դրամ)՝ աշխատակիցների, ՀՀ պետական բյուջեի և այլ գործընկերների նկատմամբ:
Նախագծի ընդունմամբ և վերակազմակերպման արդյունքում երկու ընկերությունների միացմամբ՝ պետությունը հնարավորություն կստանա կազմակերպել հետևյալ գործընթացները․
1. Մարել «Պատնեշ» ՓԲ ընկերության ձևավորած բոլոր պարտավորությունները։ Պարտավորությունների մարումը նախատեսվում է իրականացնել  «Գառնի-Լեռ» ԳԱՄ» ԲԲԸ 2026 թվականին ստացվելիք հավելյալ եկամուտների հաշվին (մոտ 1.2 մլրդ ՀՀ դրամ (ներառյալ հարկերը)՝ անշարժ գույքի օտարումից և այլ իրավաբանական անձում ունեցած բաժնեմասնակցությունից ձևավորված շահութաբաժնից),
2. Օպտիմալացնել երկու ընկերությունների վարչական անձնակազմերի գծով ծախսերը, ուղղակի ու անուղղակի արտադրական ծախսերի մի մասը՝ դրանով նվազեցնելով ՀՀ ԶՈՒ համար տրամադրվող ծառայությունների արժեքը։ Նախատեսվում է «Պատնեշ» ՓԲ ընկերության անձնակազմերի գծով ծախսերը նվազեցնել մոտ 30 տոկոսով,
3. «Պատնեշ» ՓԲ ընկերության ակտիվները նախատեսվում է օգտագործել ՀՀ պաշտպանության նախարարության հաշվեկշռում առկա հակաօդային պաշտպանության և ռադիոլոկացիոն համակարգերի տեղակայման ու սպասարկման նպատակով: Այդ ենթակառուցվածքները լավագույնս համապատասխանեցված են ՀՕՊ միջոցների վերանորոգման և սպասարկման համար և հաշվի առնելով ՀՀ ԶՈՒ ՀՕՊ միջոցների արդիականացումը՝ առկա ենթակառուցվածքները անհրաժեշտ են նաև նոր միջոցների սպասարկման համար։ Միավորումը թույլ կտա արդյունավետորեն շարունակել օգտագործել երկու ընկերությունների ակտիվներն ու հիմնական միջոցները՝ ՍՌՏ վերանորոգման և սպասարկման համար: 
 Միաժամանակ հարկ է նշել, որ նշյալ հարցը քննարկվել է երկու ընկերությունների բաժնետերերի արտահերթ ժողովներում, որոնց արդյունքներով գործընթացի իրականացումը գնահատվել է նպատակահարմար և անհրաժեշտ՝ հաշվի առնելով նաև «Պատնեշ» ՓԲ ընկերության ակտիվների հետագա արդյունավետ օգտագործման անհրաժեշտությունը և վերանորոգվող համակարգերի մասով պետական պատվերի ձևավորման տեմպերը։  
2.Ակնկալվող արդյունքը
Միավորման արդյունքում «Պատնեշ» ՓԲԸ-ի ամբողջ գույքը, իրավունքներն ու պարտավորությունները կփոխանցվեն «Գառնի-Լեռ» ԳԱՄ» ԲԲԸ-ին։ Երկու ընկերությունների միավորումը կբերի կառավարման պարզեցման, օպերացիոն արդյունավետության բարձրացման և կազմակերպության զարգացման ծրագրերի առավել նպատակային իրականացման՝ առանց լուրջ կառավարչական ռիսկերի։
Կառավարման համակարգի պարզեցումը հնարավորություն կտա ռեսուրսները կենտրոնացնել և նպատակային օգտագործել ամենատարբեր ծրագրերի իրականացման համար։
3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ բարձր տեխնոլոգիական արդյունաբերության նախարարության կողմից:
4. Այլ իրավական ակտերում փոփոխությունների և/կամ լրացումների անհրաժեշտությունը.
Նախագծի ընդունմամբ այլ իրավական ակտերում փոփոխություններ և լրացումներ կատարելու անհրաժեշտություն չի առաջանում:

5.Պետական կամ տեղական ինքնակառավարման մարմնի բյուջեում ծախսերի և եկամուտների էական ավելացման կամ նվազեցման մասին.
Նախագծի ընդունմամբ Հայաստանի Հանրապետության պետական բյուջեում ծախսերի կամ եկամուտների ավելացում կամ նվազում չի նախատեսվում: 

6. Կապը ռազմավարական փաստաթղթերի հետ. «Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագծի ընդունումն անմիջականորեն բխում է 2050 Հայաստանի վերափոխման ռազմավարությունից, ՀՀ կառավարության 2021 թվականի նոյեմբերի 18-ի N 1902-Լ որոշման N 1 հավելվածով հաստատված «Հայաստանի Հանրապետության կառավարության 2021-2026 թվականների գործունեության միջոցառումների ծրագրի Բարձր տեխնոլոգիական արդյունաբերության նախարարություն բաժնի 16 կետի «ՀՀ ՌԱՀ-ի կազմակերպությունների և պետական մարմինների հետ քննարկումների արդյունքում վեր հանված ինստիտուցիոնալ խնդիրների համար լուծումների մշակում» դրույթից:
